
Tan Hoe Koei bersama bebrapa orang penting dalem kampoeng Tan-kee-tjhung dengen zonder banjak bitjara lagi ditangkep boeat digiring ka kota Tjoan-tjioe.

Hal itoe soeda tentoe sadja membikin sanget iboek pada tamilienja itoe orang orang jang ditangkep. Oleh kerna itoe pasoekan koeda soeda berdjalan sakentjeng-kentjengnja dari iboe kota afdeeling Tjoan-tjioe dengen tida brenti brentinja, maka itoe malem iaorang mendiriken koeboe-koeboe di satoe lapangan, sedeng itoe bebrapa orang tawanan dikerem dalem koeboenja itoe officier jang mengepalai itoe pasoekan.

Tida taoenja di hari jang brikoetnja, mendadak Tan Hoe Yoe, Tan Hoe Koei dan laen-laenja, semoea dilepasken kombali, kerna Tan Ko Wie semalem soeda pasrahken diri ka koeboenja itoe officier, tapi dengen perdjandjian Tan Hoe Yoe dan laen laennja moesti dilepasken, sebab iaorang sama sekali tida berdosa dan tida taoe satoe apa prihal Tan Ko Wie poenja hal ichwal.

Di waktoe siangnja itoe pasoekan balatentara koeda giringken Tan Ko Wie ka kota Tjoan-tjioe dengen diborgol kaki tangannja dan dimasoekin djoega ka dalem satoe krangkeng besi, sedeng soldadoe-soldadoe jang mendjaga mengroeboengin itoe krangkeng besi dengen sendjata terhoenoes, bersedia boeat segala serangan jang tida terdoegah.

Sesampenja di Tjoan-tjioe, tihoe tida brani tahan lama itoe persakitan jang tersangkoet sama oeroesan pembrontakan, hanja teroes dikirimken ka iboe kota provincie Hok-tjioe; tapi sesampenja di iboe kota, baroe sadja semaleman dalem pendjaranja iboe kota, di esokan paginja orang soeda tida liat lagi pada itoe persakitan Tan Ko Wie, salaennja iapoenja borgolan kaki tangan jang semoeanja soeda mendjadi pata dan antjoer, sedeng rante-rante jang boeat merarite pada-

